
Ụmị Edemede 

Mmemme iri ji ọhụrụ dị ka aha ya si dị bụ ihe a na-eme were eri ji izizi e gwuputara n‘ala. Ọ 

bụ mmemme a ka a na-eme tupu onye ọbụla kọrọ ji enwee ike igwute nke ya rie. N‘obodo m 

bụ Oghe ọ bụ mmemme na-ejikọta mmadụ niile ọnụ ma ndị kọrọ ji ma ndị akọghị ya.  

Ebumnobi nchọcha a bụ ịkọ maka iri ji ọhụrụ n‘Oghe. Nwanchọcha lebekwara anya ma  

kọwaa ma e nwere myiri na ndịiche dị n‘etu ndị Oghe si eri ji ọhụrụ na etu ndị Igbo ndị ọzọ 

si eri ya. Usoro nchọcha a bụ na nwanchọcha gbara ụfọdụ ndị okenye na ndị maara etu e si  

eme mmemme iri ji ọhụrụ ajụjụ ọnụ. Ọ gakwara n‘ọba akwụkwọ dị iche iche gụọ ụfọdụ ihe 

ndị odee dere banyere oriri ji ọhụrụ n‘ala Igbo. Atụtụ a gbasoro mee nchọcha bụ atụtụ 

nkọwa. Nchọpụta e mere gosiri na e nwere myiri na ndịiche dị n‘etu ndị Oghe si eri ji ọhụrụ 

na etu ndị Igbo ụfọdụ si eri ya n‘ihi na ọkwa mba na-achị n‘olu n‘olu. Nwanchọcha tụrụ alo 

ka ndị Igbo jidesie omenala oriri ji ọhụrụ aka ike ka ọ bụrụ mmemme a gaghị enwe ihe ga-

egbochi ya ịga n‘ihu, ka ọ bụrụ nwa tote, o tokwuru. 

 

 

Okwu Mmalite 

Oriri ji ọhụrụ bụ otu n‘ime omenala Igbo nke ọbịbịa ndị ọcha emebighị. O so 

n‘omenala e ji mara ndị Igbo niile. N‘agbanyeghị na ọ bụ mmemme omenala, ezi nwafọ 

Igbo ọbụla na-esonyesi ike n‘ime ya. Mmemme a bụ oge ndị Igbo ji enye chi kere ha ekele. 

Ha na-eme nke a n‘ihi na o chekwara  ha bido mgbe a kọnyere ji na ihe akụkụ ndị ọzọ n‘ala 

ruo na ngwupụta ji ahụ. Ọ bụkwa oge a ka ha ji akwanyere ji ugwu dị ka eze akụkụ ubi niile. 

Dị ka nkwenye ndị Igbo si dị, ha nwere nkwenye na o nwere agbara nwe ji.  fọdụ 

na-akpọ ya Njọkụji ebe ọtụtụ na-akpọ ya Ahịajiọkụ maọbụ Ifejiọkụ. Ndị Igbo kwenyere na ọ 

bụ agbara a bụ Ifejiọkụ na-echekwaba ji a kọnyere n‘ala, mee ka o mee nke ọma. Ji bụ nri 

mbụ ndị Igbo nwere. Dị ka Ubesie (2004:134) siri kwuo, ―Ebe ọ bụ na nri mbụ ndị Igbo 

nwere bụ ji na ede (akpụ  ka bịara abịa), e nyere ji ọnọdụ nwoke nọ n‘ala Igbo.‖ O 

kwukwara na ọ bụ n‘ihi nke a ka ọ na-abụ a chọọ ime  emume ọ bụla gbasara ụmụ nwoke, 

ihe e ji na-emekarị ya bụ ji. Nwoke na-eje ụlọ akwa, ihe ọ na-ebu na-eje bụ ji na mmanya. A 

bịa n‘ichi ọzọ, ji bụ isi. A chọọ  ịmata  ka akụ na ụba nwoke nwere ha, ihe e ji na-amata bụ 

ka ọba ji ya ha. Ọ bụ nke a mere na ebe ọ bụ na ndị Igbo bụ ndị ọrụ ugbo, obodo ọbụla n‘ala 

Igbo na-ewepụta otu oge n‘ime  afọ iji mee mmemme pụrụ iche wee kelee mmọọ nwe ji  

ekele maka  aka o nyeere ha n‘ọrụ ubi.  

Dị ka Osuagwu , Ekwealor, na Ibe (1989) si kwuo, ―Ji kacha enwe nsọpụrụ. Ihe 

kpatara nke a bụ site n‘akụkọ ndịichie ndị Igbo nke na-egosi na ọ bụ Chukwu ji aka ya nye 

ụmụ mmadụ  ji dị ka ihe oriri ha.‖ O kwukwara na ndị Igbo bụ ndị na-arụpụta ji ebe ọ dị 

ukwuu bịa na-akwanyekwara ya ugwu pụrụ iche. Ha kwuru na tupu ndị Igbo erie ji ọhụrụ 

n‘afọ ọbụla, o nwere mmemme ha na-eme iji too Ahịajiọkụ, rịọkwa arịrịọ ka ha rie ji ọhụrụ 

n‘enweghị nsogbu ọ bụla. Ọ bụ  mmemme dị etu a ka a na-akpọ iri ji ọhụrụ, ịlọ mmụọ 

maọbụ ọnwa asaa. Na mmemme a, a na-esi nri ji, ma were anụ ọkụkọ maọbụ anụ ndị ọzọ tee 

ofe iji ri ya. Ọ na-abụ nnukwu mmemme nke ụmụnne, ụmụnna, ndị ọgọ  na ikwu na ibe 

mmadụ na-erutecha na nke ya soro ya rie, ṅụọ ma nwee obi aṅụrị. Ọ bụ eziokwu na  emume 

a zuru Igbo ọnụ ma ọ bụghị otu mgbe  ka e ji eme ya n‘obodo niile dị n‘ala Igbo. 

 

Ntụlegharị Agụmagụ 

Osuagwu, Unegbu na Okonkwo (1989) kọwara omenala dị ka ―ihe na-eme n‘ala 

mba. Ha bụ ihe mbụ na-eme n‘ala wee bụrụzie ihe puru ome na mba e ji ama mba‖. Dị ka 

mmadụ si dị iche iche, obodo dị iche iche. Nke a mere e ji asị  na nkụ dị na mba na-eghere 

mba nri. 

Dị ka Emenanjo, Ekwe, Okolie, Kanu na Njubigbo  (2008) n‘akwụkwọ Ayozie 

(2018:79) kwuru na agbụrụ ọbụla nwere usoro ha si  akpa agwa bụ nke e ji mara ha. Ha na-

egosipụta njirimara ha n‘ihe ndị a: etu ha si eyi  akwa na ụdị  akwa ha na-eyi, etu ha si eri nri 

na  ụdị nri ha na-eri, etu ha si akwadobe  erimeri ha na-eri, etu ha si agba egwu.  fọdụ na-eji 

obi agba egwu ebe ụfọdụ na-agba n‘ukwu.  fọdụ na-emegharị ahụ ha niile; etu ha si eme 

mmemme dị iche iche, etu ha si  ekpere chi ha, etu ha si eli ma na-akwa onye nwụrụ anwụ, 

ụdị anụ ha na-asọ nsọ, asụsụ ha na etu ha si asụ ya  wdg. Ọ bụ ihe ndị a niile ha gụpụtara na 

ọtụtụ ndị ọzọ nke na-egosi usoro ndị si ebi ndụ ka a na-akpọ omenala. 

Kalu na Nwosu (1978:3) kwuru na omenala dị ka otu ndị si ebi ndụ ha. Ọ gakwara 

n‘ihu sị na ọ bụ ihe a kpachapụrụ anya hazie, wepụta ma nyekwa ọsịsa gbasara ụzọ obibi 

ndụ  ndị nwe ya.  

Anedo (2013:96) kwuru na omenala bụ etu ndị si ebi  nakwa nkwenye ha nke sitere 

n‘aka fere aka n‘ụdị  ekwumekwu ọnụ bụrụkwa nke e debere ruo taa. Ọ bụ ihe e ji mara ndị, 

dị ka asụsụ, ejiji, dịrị gawazịa. Mbah na ndị otu ya (2013:113) kwuru na omenala bụ uju ụzọ 

niile gbasara etu otu, ndị  maọbụ mba si ebi ndụ ha. 

Omego (2006:169) hụrụ omenala dị ka ―usoro mmadụ kwesịrị isi akpa agwa bụ nke 

a na-amụta site n‘aka ndị mmadụ n‘obodo ma nyefekwaa ya n‘aka ndị nke na-abịa n‘ihu‖. 

Nke a na-egosi  na ihe niile ndị Igbo na-eme site n‘omenala bụ nke bidoro n‘oge gboo. 

Mmemme iri ji ọhụrụ so n‘ime ha. Oriri ji ọhụrụ so n‘otu n‘ime omenala nke malitere n‘oge 

gboo nke o nweghị onye nwere ike ikwu mgbe o malitere. Okafo na Ewelukwa (2008:391) 

tụnyere ụtụ nke ha site n‘ịsị: 

 

Mmemme iri ji ọhụrụ dị ka mgbe ndị Igbo ji echeta ndị nna 

nna ha lawara mmụọ ma kwanyekwara ha ugwu dịịrị ha. Ọ bụ 

oge ndị Igbo ji ekele Chineke maka ndụ o debere ha wee ruo 

mgbe ha gwutere  ji n‘ala. E jikwa oge a ekele mmụọ nwe ala 

n‘ihi na ha kwenyere na ala nwe mmadụ niile. Ọ bụ ala na-ahụ 

maka ndụ, ahụike, ọmụmụ, ụba, erimeri ma na-emekwa ka  

erimeri baa ụba. Ọ bụ oge e wepụtara iji tụọ ndụ mmanụ ma 

nwekwaa obi aṅụrị. 

Ayozie (2018:81) sị na ―iri ji ọhụrụ bụ nnukwu emume ndị Igbo na-eme. Ọkpụkpọ 

oku maka iri ji ọhụrụ bụ nke e meweere mmadụ niile.‖ Nke a gosiri na ọ bụghị naanị ndị 

kọrọ ji na-eme mmemme iriji ọhụrụ. Ma ndị kọrọ ji ma ndị akọghị ji na-esonye na mmemme 

a n‘ihi na ọ bụ ihe obi aṅụrị. Osuagwu (1979:11) nwere otu echiche ahụ dị ka o gosipụtara 

n‘ebe: 

 

…na iri ji ọhụrụ bụ emume dị n‘ala Igbo a na-eme kwa afọ 

kwa afọ, maka ikele chi kere ji etu o siri mee ka ji ha kọrọ 

n‘ala ruo nne. O kwuru na ndị Igbo kwenyere na ọ bụrụ na ha 

emeghị emume iri ji afọ ọbụla na chi kere ji a na-akpọ Njọkụ 

maọbụ Ajọkụji ga-eme ka ebe na ihe ndị ọzọ  dị n‘ime  ala 

tachapụ ji ha, mee ka ụnwụ daa n‘ala. Ndị Igbo kwenyekwara 

na ọ bụrụ na onye emeghị emume iri ji rie ji ọhụrụ, na ọ ga-

anwụ ma ọ bụ daa oke ọrịa. 

 

Ihe dị mkpa n‘ihe Osuagwu kwuru bụ na ọ dị  oke mkpa ime mmemme erimji. Ihe a dị mkpa 

iji nata mmụọ nwe ji ikike ma nyekwa ya ekele. Ikike ahụ ga-enye ndị mmadụ ohere iri ji 

ọhụrụ ahụ n‘enweghị nsogbu ọbụla. 

Iri ji ọhụrụ dị ka Ubesie (2004) si kọwaa ya bụ  emume iri ji ọhụrụ dị ka emume ndị 

Igbo na-eme n‘afọ iji kelee ma ọ bụ nabata ji ọhụrụ. O kwuru na ọ bụ site n‘ọtụtụ okwukwe 

ndị Igbo nwere n‘ebe ji dị ka ha ji  eme ya. Osuagwu, Ekwealor na Ibe (1989) na Ubesie 

nwere otu nghọta. Ha kwuputara echiche ha n‘ebe a,  

 

A na-ewe ji dị ka chi nta nke a na-akpọ Ahịajiọkụ, maọbụ 

Ifịajọkụ. O nwekwara ndị mmadụ ndị a na-akpọ Osuji. Ihe nke 

a na-akọwa bụ  na ji nwere ọnọdụ pụrụ iche n‘aka ndị Igbo. 

Tupu ndị Igbo erie ji ọhụrụ kwa afọ, o nwere mmemme ha na-

eme iji too Ahịajọkụ, rịọkwaa arịrịọ ka ha rie ji ọhụrụ 

n‘enweghị nsogbu ọ bụla. Mmemme a ka a na-akpọ iri ji 

ọhụrụ. 

 

Dị ka  ha siri kwuo, mmemme a zuru Igbo dum ọnụ mana a na-akpọ ya  aha dị iche 

iche n‘ebe dị iche iche. Ọ bụ mmemme a na-esi ma na-erikwa ihe dị iche iche na-abụghị  

naanị sọ ji n‘agbanyeghị  na ọ bụ iri ji ọhụrụ ka a kpọrọ ya. 

Okoye (2004) n‘aka nke ya, kwuru na ihe na-akpata ihe, n‘ihi ya na ha kwenyere na 

ha inwe ike, dị ndụ kọọ ji n‘oge ọrụ ugbo wee dịkwa ndụ gwute ha ma rie ha na o nwere 

onye mere ka ọ gazie. Ọ bụ nke a kpatara ndị Igbo ji eji oge ịwa ji  ekele Obasị bi n‘elu ma 

nna nna ha ekele etu  ha siri duo ha n‘ogologo oge niile ha nọ n‘ọrụ ugbo wee ruo na ha 

adịkwa ndụ gwute ji ndị ahụ  rie.  Oge a dị ka o si kwu, bụkwa oge ezumike na oge ịtụ ndụ 

mmanụ. Isiokwu Okoye bụ na oge erimji ọhụrụ bụ oge ndị ọrụ ugbo n‘ala Igbo ji ezu ike ọrụ 

ha rụrụ n‘afọ ahụ ma nwee aṅụrị so ya: 

Ogbalu (1985) kwuru na ―tupu e nwee mmemme iri  ji ọhụrụ n‘ala Igbo na ọ dịghị 

onye ọbụla ga-eri  ji ọhụrụ maọbụ gaa gwute ya n‘ubi ya. Mana mmemme a gasịa, onye ọ  

bụla nweziri ike jee n‘ubi ya n‘ụtụtụ echi gaa gwuru ji nke ya rie.‖ Na nkọwa Ogbalu, 

mmemme iri ji ọhụrụ bụ nke a na-ebu ụzọ eme iji nye onye ọbụla  ikike  ijezi n‘ubi ya gwute 

ji rie ma a gaghị eme  nke a ma ọ bụrụ na e ribeghị ji ọhụrụ. Ọ pụtakwara na ọ nweghị onye 

na-emetu ji ọhụrụ  aka ma e nyechaghị ji ọhụrụ ugwu na nsọpụrụ  o nwere. Ahụhụ na-

adịkwara onye ọbụla mebiri ugwu  na nsọpụrụ a na-enye ji ọhụrụ. 

Dị ka Ọfọmata (2012) so na ndị lebara anya na akọm ji na erim ji. Ọ rụtụrụ aka na a 

naghị eri ji ọhụrụ ma ọ bụrụ na e meghịrị ya mmemme. Echiche ya n‘uju, ka o gosiputara 

ebe a: 

 

Ọ bụrụ na ndị Igbo kọnyechaa ji n‘ala, ha nwekwara mgbe  ha 

ji egwupụta ya n‘ihi na ji nwere oge ọ na-anọ n‘ala. Mana 

n‘ala Igbo, n‘ihi ugwu na nsọpụrụ e nwere  n‘ebe ji nọ, e 

nwere mmemme ndị Igbo na-eme tupu e gwupụta ji ahụ ma 

riwe ya. Ọ bụrụ na oge a ga-eji gwupụta ji ruo, e gwupụta ya, 

ihe a na-akpọ ji ahụ bụ ji ọhụrụ. Mmemme ahụ a na-eme tupu 

e riwe ji ọhụrụ  ka a maara dị ka iri ji. 

 

Ofọmata dị ka odee ndị ọzọ na-akọwa na a ga-emerịrị mmemme iji kwanyere ji 

ọhụrụ ugwu tupu e riwe ya. Nke a na-egosi na arụsị na-eri ọbara, iji mmiri fee ya abaghị uru. 

Ndị Igbo nwere nkwenye siri ike na mgbe ọ bụla e mere mmemme iri ji ọhụrụ na onye Igbo 

ọbụla agazịghị atụ ụjọ n‘ịga gwuru ji ya riwe. 

 

Oriri Ji Ọhụrụ 

N‘ezie, iri ji ọhụrụ  so n‘omenala zuru Igbo dum ọnụ. Iri ji ọhụrụ dị ka  aha ya si dị 

bụ oge ndị Igbo wepụtara iji  rie ji izizi e gwupụtara n‘ala tupu onye ọbụla kọrọ ji egwuru ya 

riwe. Ọ bụ oge ndị Igbo ji enye Chineke kere ha  ekele n‘ebe ọ pụrụ iche n‘ihi nchedo o 

chedoro ha bido mgbe a kọnyere ji n‘ala ruo mgbe o ruru igwupụta ma rie ya. Ọ bụkwa oge 

ahụ ka ha ji akwanyere ji n‘onwe ya ugwu dị ka eze akụkụ niile a kọnyere n‘ala. 

 N‘ala Igbo, ọtụtụ obodo nwere aha dị iche iche ha na-akpọ mmemme iri ji.  fọdụ 

na-akpọ ya iri ji ọhụrụ, ịwa ji, mmemme ọnwa asatọ, ọnwa asaa, ịtọ Nri, ọhụhụ ji wdg. O 

nwekwara mpaghara ala Igbo ebe e ji Ahajiọkụ, Ifejiọkụ ma ọ bụ Ifajọọkụ wee mara 

mmemme iri ji ọhụrụ.  fọdụ na-akpọkwa aha ndị ọzọ dị  ka Ikeji, Iro mmụọ, Akanị wdg. Ọ 

bụkwaghị otu oge  ka a na-eme ya n‘ala Igbo gbaa gburugburu. Ọ nwere mpaghara ndị na-

eme ya n‘ọnwa asaa, ọnwa asatọ ma ọ bụ  ọnwa itoolu n‘afọ ọ bụla. 

 Dị ka  o siri dị, ebe ọ bụ na ndị Igbo bụkarị ndị ọrụ ugbo, otu ugboro n‘ime afọ, 

obodo ọbụla na-eme emume  pụrụ iche iji kelee mmụọ nwe  ji ekele maka aka ọ na-enyere 

ha n‘ọrụ ugbo. Dị ka nkwenye ndị Igbo si dị, mmụọ nwe ji ka a na-akpọ Ahịanjọkụ, 

Ifejiọkụ, Njọkụ maọbụ Ahịajọọkụ dị ka oluasụsụ ha si dị. Ha na-ekele ya ka o si duo ha 

n‘oge ọrụ ugbo gara aga, mee  ka ji ha kọrọ mee nke ọma, ruo nne, ha wee na-egwupụtakwa  

ha n‘udo. Ha na-arịọkwa ya maka nke ha ga-akọ n‘ihu, ka ọ mekarịa nke ha na-egwupụta 

mgbe ahụ. 

 Tupu e rie ji ọhụrụ, a na-ama ọkwa ya ka ndị mmadụ wee kwadowe. N‘obodo ụfọdụ 

onye na-ama ọkwa maka iri ji ọhụrụ bụ onye ji ọkwa Ifejiọkụ ma ọ bụ Njọkụ ma n‘ebe ndị 

ọzọ o nwere ike bụrụ onye bụkarịrị n‘okenye ma ọ bụ Eze ọzọ na-abụ onye ji isi Ifejiọkụ. Ọ 



ỌDỊBENDỊ: A Journal of Igbo Consciousness March, 2022 
 

194 
 

bụ ya ka ọ dịịrị ime ka ndị obodo mata na emume iri ji ọhụrụ adịla nso, ka onye ọbụla na-

akwado. 

 O ruo mgbe a ga-eri ji ọhụrụ, obodo ọbụla na-eri ya n‘oge nke ha. N‘ụbọchị ahụ ụmụ 

nwoke niile ndị zuru ihe e ji nwoke eme n‘obodo ga-egwutecha ji ma buru otu mba ji otu 

mba ji gaa be Eze Ifejiọkụ. Ha ga-edowecha ji ndị ahụ n‘ihu okwu mmụọ ahụ. Onye ọbụla 

n‘ime ha ga-ebukwa mmanya, ọkụkọ na ọjị wee bịa ebe ahụ. Ọ bụ eze ahụ nwecha ihe ndị 

ahụ e butere n‘okwu arụsị ma ọ bụ mmụọ ahụ. A ga-esi na ji ndị ahụ wepụta ji, bachaa ma 

sikwasikwa ha n‘ọkụ. A ga-egbukwa ọkụkọ  ole na ole ma mesachaa ọbara ha n‘okwu 

Ifejiọkụ ahụ. Ọkụkọ ndị  ahụ e gburu egbu ka a ga-eji sie ji ọhụrụ ndị ahụ. N‘obodo ụfọdụ ọ 

bụ onye kacha bụrụ okenye n‘obodo na-anọ n‘isi mmemme iri ji ọhụrụ. Ọ ga na-akọrọ ndị 

obodo ọtụtụ akụkọ miri emi maka mmemme iri ji ọhụrụ. Ọ ga na-akọrọ ha akụkọ miri emi 

gbasara obodo ahụ dị ka akụkọ ala nke obodo ahụ, ebe ha siri bịa nakwa ọtụtụ akụkọ ọdịnala 

ndị ọzọ. Nke a bụ ka e were chere ihe a na-esi ka ha ghee maka oriri na ọṅụṅụ. 

 Mmemme iri ji ọhụrụ bụ oge oriri na ọṅụṅụ pụrụ iche maka na erimeri na-abụ atụrụ 

taba. Mgbe e sichara ji ndị ahụ, a na-asụ ụfọdụ  nri  ma gbuo ụfọdụ awayị, ọ bụ nke sọrọ 

onye ka ọ ga-eri.  fọdụ nwere afọ na-eri ha niile. Mmanya dị iche iche na-ejupụta. Nke sọrọ 

onye, ọ na-aṅụ. A na-ahụkwa ji ụfọdụ ahụ were mmanụ ọhụrụ, ụgba, ya bụ ụkpaka na ose 

wee rie ya. Ihe ndị a niile bụgbado ihe na-eweta obi aṅụrị. Ikwu na ibe na-abịakwa be ndị 

ụmụnne, ụmụnna na ndị enyi dị iche iche soro rie ji ọhụrụ ma nwee ọṅụ dị na ya. 

 N‘agbanyeghị ihe ndị a niile, ọtụtụ mmadụ n‘oge ugbu a na-ahụtazị iri ji ọhụrụ dị ka 

ikpere arụsị ebe  ndị obodo ụfọdụ mechigoro mmemme a kpam kpam n‘ihi na ha na-ahụta 

ndị na-eme ya dị ka ndị  ka nọ n‘isi. Ọtụtụ ndị nne na nna anazịkwaghị ekwe ka ụmụ ha 

sonye na mmemme a n‘obodo  ha maọbụ soro rie ihe ọ bụla e siri ebe ahụ. Nke a bụ n‘ihi na 

ha na-ahụta ya dị ka ihe a gọrọ n‘arụsị maọbụ ihe  ndị ọgọ mmụọ. Ha wee chefuo na nke a 

bụkwa otu n‘ụzọ e si akwalite omenala na njirimara ndị Igbo. Ọ bụkwa oge ndị Igbo  ji 

anọkọ  ọnụ dị ka ụmụnne wee kpaa maka ọdịmma na ụtọ nke obodo ha tinyere ọtụtụ uru ndị 

ọzọ ọ na-eweta. N‘obodo ụfọdụ a na-eme mmemme a ihe dị ka otu izu ebe ụfọdụ na-eme ya 

ụbọchịabụọ maọbụ atọ. 

 

Erimji n’Oghe 

N‘ebe niile n‘ala Igbo a na-eme mmemme tupu e rie ji ọhụrụ. Oghe so n‘otu n‘ime obodo dị 

n‘Okpuru Ọchịchị Imeobodo Ezeagu nke dị na Steeti Enugwu. Ọ bụ n‘ọnwa asatọ kwa afọ 

ka ha ji eme ya.  bọchị e ji ebido mmemme a n‘Oghe bụ ụbọchị Orie.  bọchị Orie ahụ 

onye  kacha bụrụ okenye n‘ụmụnna bụ ya bụ onye isi nchụaja . Ndị Oghe na-akpọ iri ji 

ọhụrụ Ihejọọkụ. Ọ bụ onye isi nchụaja ahụ  bụ ya na-ahụ maka ihe niile a ga-agọ n‘okwu 

arụsị Ihajọọkụ. Ọ bụkwa ya na ndị okenye ndị ọzọ na ndị chiri echichi na-aka ihejọọkụ 

(ikwu ụbọchị a ga-eri ji ọhụrụ). Ha na-eme nke a ma ọ fọdụ izu asaa ka mmemme ahụ  

malite. Ha niile na-aga n‘ihu ihejọọkụ ahụ jiri ogene, na-ekwu ụbọchị iri ji ọhụrụ ga-abụ. Ha 

kwuchaa n‘ọnụ, ha akụọ ya n‘ogene. Ha ga-eme  nke a ugboro asaa iji gosi na ọ bụ izu asaa 

fọdụrụ ka e bido mmemme iri ji ọhụrụ. 

 N‘ụbọchị a kara aka okenye ọbụla n‘ụmụnna na-akpa ihe a na-akpọ ― b r   b r ‖ 

(nke a bụ ọmụ nkwụ a kpara akpa) dowechaa n‘okwu arụsị ọbụla dị na be ha. Ha na-

edowekwa ọbara ọbara ndị ahụ n‘ili ndị bụ ezigbo mmadụ nwụrụ anwụ maọbụ ndị chiri 

echichi nwụrụ anwụ. Ha na-eme nke a iji gwa ha na mmemme iri ji ọhụrụ amalitela, ka ha 

nọnyere ha bido n‘oriri ya ruo na njedebe ya. Nke a bụ ihe a na-eme n‘ụbọchị Orie. Ọ 

bụkwa ụbọchị Orie ahụ ka ụmụ nwoke niile tozuru ihe e ji nwoke eme na ụmụ nwaanyị ndị 

chiri echichi na-egwute ji buru mba ji, mba ji ya na ọkụkọ na mmanya nke onye isi nchụaja 

ga-egburu Ihejọọkụ nke ha (ọnụchi ha).  

 N‘uhuruchi ụbọchị Orie ahụ ka ha ga-ahụ ji ụfọdụ n‘ọkụ were mmanụ dị ọhụrụ na 

ihe ndị ọzọ dị ka ụkpaka, ogiri na ihe ndị ga-eme ka ọ tọọ ụtọ wee rie ya. Onye isi nchụaja 

ga-ebu ụzọ were ji nke ndụ o berisịrị eberisị sonye n‘osisi dị iche iche ga dosachaa ha n‘ebe 

ndị ahụ niile o dowechara ọbara ọbara ahụ ọ kpara. Ọ ga-egbu ọkụkọ ndị ahụ niile were 

ọbara ha mesasịa n‘elu okwu arụsị dị iche iche dị be ha wekwara mmanya tụsịa na ha. Ihe 

ndị a niile bụ ka mmụọ niile dị be ha bụ ndị na-eme ezigbo ihe soro ha rie ji ọhụrụ. A ga-

egbuzi ji ndị fọrọ awayị, sụọ ụfọdụ nri, were ọkụkọ ụfọdụ sie ofe. Nke sọrọ onye n‘abalị ahụ 

ọ na-eri. Mmanya dị iche iche na-eju ebe niile. Nke sọrọ onye, ọ na-aṅụ. Onye ọbụla a na-

enwe obi aṅụrị na obi ụtọ. 

  bọchị afọ bụ ụbọchị oriri na-ada ụda. Nke a ka ha na-akpọ ―ntụghe anụ ọkụkọ‖. Ọ 

bụ nri ji, anụ ọkụkọ na ighu bụ ihe na-ejupụta ebe niile. Anụ ọkụkọ bụ tawa ka ike ha gị. 

Mmanya bụ kama ọ ga-adọ n‘ite, ka ọ dọrọ n‘afọ.  mụnne, ụmụnna, ikwu na ibe na ndị enyi 

na-abịa soro ndị nke ha rie, ṅụọ ma nwee obi aṅụrị so mmemme iri ji ọhụrụ. Egwu dị iche 

iche ga-ejupụta nke na-eme ka obodo na-ekpo ọkụ.  mụ okorobịa ga na-agba mgba. A ga 

na-eti mmọnwụ dị iche iche nke ndị mmadụ ga-eji ma na ụbọchị ahụ di egwu. Ọ bụ n‘ama 

egwuregwu obodo maọbụ n‘ahịa ka ihe ndị a ga na-eme mgbe e richara ma ṅụọkwa. Oriri na 

ọṅụṅụ ga na-agakwa n‘ihu n‘ebe ahụ. 

 Ma tupu mmemme a amalite, onye ọbụla bịara n‘obodo ahụ ga-abanye na be onye 

eze arụsị ịhụ ya bụ onye isi nchụaja. Ọ ga-esi na ji ahụ e butere bupute ji itoolu. Ji ndị a bụ ji 

Ihejọọkụ. Ọ ga-adọwara ya ọhanaeze bịara ebe ahụ. Nke a bụ ji ọhụrụ mbụ a na-egwute 

n‘ala Oghe niile. Onye isi nchụaja a ga-agọ ọfọ, kpọkuo mmụọ nwe ji ahụ, rịọkwaa ya ka ọ 

nye mmadụ niile ahụ ike na ogologo ndụ dị mma ha ga-eji na-eri ji ọhụrụ kwa afọ. Ndị niile 

nọ ebe ahụ ga-esekpuru ala. Ọ ga-eburu ji ahụ n‘ụkpa ṅee ha n‘isi ugboro itoolu, na-agọkwa 

ọfọ ndụ na ihe dị mma. Mgbe nke a gasịrị. Onye ọbụla ga-abịa were otu mba ji bie ya ọma sị 

ihe ọbụla ga-asị na ya agaghị adị ndụ rie ji ọhụrụ n‘afọ a, ya buru ọkụkọ ụzọ lakpuo ụra 

n‘ihi na ya eriela ya. Mgbe e mechara nke a, onye isi nchụaja ga-ebu ụzọ rie ji ọhụrụ, ndị 

ọzọ esoro ya riwe. 

 Tupu e mee mmemme a, o nweghị onye ọbụla ga-eri ji ọhụrụ ma ọ bụ ga gwute ya 

n‘ubi ya. Mana mgbe mmemme a gasịrị, onye ọbụla nwere ike jezie n‘ibu ya n‘ụtụtụ echi ya 

ga gwuru ji nke ya rie. 

 

Uru Erimji Ọhụrụ 

Ji na-enwe ugwu pụrụ iche n‘ala Igbo n‘ihi na ndị Igbo weere ya dị ka nnukwu ihe. 

Mmemme iri ji ọhụrụ bara nnukwu uru n‘ihi na e ji oge mmemme a echeta ndị mbụ na ndị 

egede na-enye ji n‘ala Igbo. Mmemme iri ji ọhụrụ na-enye obi aṅụrị n‘ebe ọ dị ukwuu. Nke 

a bụ maka na ndị Igbo nọ n‘ụzọ ije na-alọtacha maka iri ji ọhụrụ. Mmadụ na-ejupụta ebe 

niile. Ndị mmadụ na-ahụcha ndị nke ha si mba dị iche iche lọta ndị ọ tere aka ha hụdewere. 

Oge mmemme a na-abụ oge obodo na-ekpo ọkụ karịa n‘ihi egwu, mmọnwụ na mgba dị iche 

iche a na-enwegasị. O nweghị oge ụmụaka na-enwe obi aṅụrị karịrị ka ha na-enwe na 

mmemme a. Ebe ọ bụ na mmemme iri ji ọhụrụ bụ otu ugboro n‘afọ, ndị Igbo ụfọdụ na-eji 

oge ahụ agụ afọ. Oge mmemme a malitere, a mara na afọ akụrụla ọnụ. 

Obodo ụfọdụ n‘ala Igbo na-ewekwa ya dị ka oge achụmnta ego maka mmepe obodo 

ha. Ha na-ejikwa ya akpa nkata maọbụ enwe nzụkọ maka ọganihu obodo ha. Mmemme iri ji 

ọhụrụ na-emekwa ka ụmụaka, ya bụ ndị ntorobịa mụta omenala ndị mụrụ ha. 

Iri ji ọhụrụ bụ emume na-akpọkọta ụmụafọ Igbo ma ndị nọ n‘ezi ma ndị nọ n‘ụlọ 

ọnụ. Ọ bụ oge ha ji anọkọ ọnụ, ṅụria, rikọọ ma nwee mmekọrịta n‘etiti mmadụ na ibe ya ma 

kparịta ụka gbasra ihe na-eme n‘ezinaụlọ na kwa n‘obodo. 

Ọ na-eweta udo, ịhụnanya, aṅụrị na ịdị n‘otu n‘etiti mmadụ na ibe ya. Ọ na-akwalite 

omenala. Ọ bụ otu n‘ime omenala ndị Igbo na-enye aka ikwalite asụsụ na omenala Igbo ka 

anyị nwee ihe a ga-ahapụrụ ụmụ ụmụ anyị ha tinyere idobe omenala anyị ọkpụtọrọkpụ.  

Emume ihajọọkụ na-eme ka onye ọbụla jide onwe ya aka n‘ihe gbasara ihe ọ kọrọ 

n‘ubi. Mkpa jide onye Igbo, o nwere ike je gwuru ji ya ree wee gboo mkpa dịịrị ya. Ọ bụrụ 

na e nweghị usoro e ji egwu ji, ụfọdụ ndị mmadụ nwere ike igwucha ji ha tupu ọ kaa aka 

n‘ala, nke bụ na mgbe ndị ọzọ ga na-ewe ihe ubi, ha anọrọ na-ele n‘anya. Mgbe ibe ha ga-

anọ n‘oriri, ụnwụ ana akpọ be ha. 

Ọrụ ji bụ ọrụ sigburu onwe ya n‘ike n‘ọrụrụ. Ọ bụ nke a mere ndị Igbo ji na-eme 

nnuwku oriri mgbe ha na-amalite iri ji ọhụrụ iji gosi na ha esila n‘oge ahụhụ wee bata n‘oge 

udu nri. Ọ na-enyere ndị mmadụ aka ichezọtụ ahụhụ ha tara mgbe ha na-akọ ji. 

 

Ọghọm Erimji Ọhụrụ 

Ihe ọbụla nwere uru nwekwara ọghọm na-esi na ya apụta. Mmemme iri ji ọhụrụ nwekwara 

ike ibute aghara maọbụ ọgụ n‘obodo. Dị ka e kwuru na mmemme a bụ  nke a na-eji  mgba 

na iti mmanwụ eme ka ọ na-ekpo ọkụ, mgba ọnụmara nwere ike ibute aghara.  dị aghara dị 

etu a na-ebute nnụrịta ọgụ n‘etiti ọnụmara abụọ gbara mgba. Nke a nwere ike ibute mmerụ 

ahụ maọbụ ọnwụ. Etu a ka ọ dịkwa n‘ebe iti mmọnwụ dị. 

 Ezinaụlọ ọbụla na-eme mmemme a dị ka ego ha ha. Ebe aṅụrị ga na-egbu ezinaụlọ 

nwere ego ka mmanya, ọ na-eme ka ezinaụlọ enweghị ego na-enwe obi mgbawa. Obi iwe na 

obi mgbawa ahụ nwere ike ibutere onye maọbụ ndị enweghị ego ọnwụ ike. 

  fọdụ mmadụ na-enwe anya ụfụ n‘ebe ndị ọzọ nọ. Ndị dị etu a nwere ike iji ohere 

mmemme oriri ji ọhụrụ a mesie onye ọ na-enwere anya ụfụ ike. Otu ndị mmadụ, ọ kachasị 

ụmụ okorobịa na-arịa ahụ maọbụ nwụọ ọnwụ mberede n‘ihi na ha lọtara obodo ha maka ụdị 

mmemme a. Nke a bụ ọrụ aka ndị ajọ mmadụ nọ n‘obodo. 

 

Nchịkọta na Mmechi 

Nwanchọcha chọpụtara na nchọcha a bụ erimji ndị Igbo niile bụ otu ihe kama na o nwere 

ebe e nwere obere ndịiche na nke Oghe. Ndịiche ndị ahụ bụ n‘ọbara ọbara ha n‘akpa ekposa 

n‘okwu arụsị dị na be ha na n‘ili ndị ezigbo mmadụ na ndị chiri echichi nwụrụ anwụ. Ọ 

bụghị Igbo niile na-eme nke a. Ọzọ bụ n‘ụzọ ha si ekwu mgbe erimji ha ga-amalite na ndị 

ọzọ. Ha nwekwara ntughe anụ ọkụkọ bụ ya bụ mgbe a na-ata anụ ọkụkọ aghara aghara ya na 

ighu. Ihe ndị a niile bụ ihe so eme ka mmemme iri ji ọhụrụ bụrụ ọpụrụ iche na mmemme. 

 Ọ dị mkpa na anyị kwesịrị ichekwaba omenala anyị niile, ọkachasị emume erimji 

ọhụrụ ka njirimara anyị ghara ịbụ ihe e chefuru echefu. N‘ihi na onye arachaghị ọnụ ya, 

ụgụrụ anara ya rachaa. 

 Ihe kacha egbu njirimara na omenala ndị Igbo bụ ịgbakụta ha azụ site n‘aka ụfọdụ 

ụmụafọ Igbo bụ ndị na-eche na ha hụrụ ụzọ maọbụ na ha na-ahụzị Chukwu anya kwa 

ụbọchị, na n‘ihi ya na ihe niile gbasara ndị Igbo na omenala ha bụzị ihe ọchịchịrị, ihe nzuzu 

na ihe ndị ọgọ mmụọ. Nke ahụ bụ nnọọ echiche onye nzuzu aṅụjughị ara nne ya afọ. Ha 

amaghị na ha bụ ụkpana na-ere n‘ọkụ sị na ha na-aha mmanụ. 

 Ihe ndị bụ nke anyị wee na-efunahụzị anyị maka na anyị bụ ndị nwere ogiri amazịghị 

uru ogiri bara n‘ofe. Ọ dịzị ka ofeke na-amaghị uru akpa agwụ baara eze dibịa. 

 Ndị be anyị ka anyị chegharịanụ ghọta na nke anyị bụ nke anyị n‘ihi na ọ bụ ebe 

onye bi ka ọ na-awachi. Ka anyị jisie ike n‘ịkwalite na n‘isonye n‘omenala dị iche iche e ji 

mara ndị Igbo maka na nkwụ daa n‘ala, nwaanyị eṅee ya uhie, rịa ya elu. A sịkwa na onye 

kpọọ ọba ya mkpọkọrọ, agbataobi ejiri ya kpoo ntụ. Ka anyị sonyesie ike kwuo n‘olu ike na 

omenala Igbo ga-adị. 

